
Skýrsla Sambands íslenskra kristniboðsfélaga

Starfsárið 2008-2009

Í ár er Samband íslenskra kristniboðsfélaga 80 ára og elsta aðildarfélag þess verður 105 ára. Við horfum því aftur til langrar sögu þar sem mikill og margvíslegur ávöxtur er sjáanlegur en jafnframt fram á veginn til nýrra verka á komandi árum og áratugum. 

Eþíópía

Eftir rúm 55 ár í Eþíópíu erum við enn að, en á öðrum stöðum en áður. Hjónin Karl Jónas Gíslason og Ragnheiður Guðmundsdóttir búa í Ómó Rate en starfssvæðið teygir sig í ýmsar áttir. Hjónin Helga Vilborg Sigurjónsdóttir og Kristján Þór Sverrisson búa í Voító ásamt börnum sínum fjórum og starfa þar um kring. Sigríður Ingólfsdóttir hefur starfað með þeim sem sjálfboðaliði á liðnum vetri. 

Mekane Yesus kirkjan í Eþíópíu heldur áfram að vaxa og teljast nú rúmar fimm milljónir manna til hennar. Hún er önnur stærst lútherskra kirkna í heiminum með sín sérkenni sem eþíópísk kirkja og evangelískar áherslur. Víða um land hafa verið vakningar á liðnum árum og áratugum og fagnaðarerindið um Jesú Krist hefur umbreytt lífi fólks og gefið því nýja von og styrk. Kristniboðssambandið styrkir kirkjuna með ákveðinni upphæð, einnig þýðingu Biblíunnar yfir á tungu Tsemai-manna sem búa í Voítódalnum. Í Voító styrkjum við umfangsmikið boðunarverkefni til nýrra staða. 

Í Ómó Rate  tekur Karl Jónas þátt í boðunarstarfi og safnaðaruppbyggingu á nokkrum stöðum sem dreifðir eru um starfssvæðið. Sérstaklega ánægjulegt er að nú virðast fleiri vilja kynna sér boðskap og starf kirkjunnar en áður. Í Konsó hafa heimamenn séð alfarið um starfið um nokkurt skeið. Þá styrkjum við einnig nemendur við presta- og leiðtogaskóla kirkjunnar í Addis Abeba. Ragnheiður stýrir fullorðinsfræðsluverkefni eða lestrarkennslu fullorðinna í Ómó Rate sem styrkt er af Þróunarsamvinnustofnun. Verkefnið stendur yfir í þrjú ár og er ætlunin á þeim tíma að þjálfa upp heimamenn sem geta síðan kennt öðrum. Mjög góð reynsla er af svipuðu verkefni bæði í Konsó og víðar í landinu. 

Helgi Hróbjartsson hefur undanfarin ár sinnt fræðsluverkefni í Waddera í samstarfi við Neskirkju. Í því felst heimsókn og námskeiðshald seinni hluta sumars. 

Verkefnið Af götu í skóla fór af stað í lok ársins 2007 og hefur gengið vel. Um 30 börn og fjölskyldur fengu hjálp til að forða þeim frá betli á götum höfuðborgarinnar Addis Abeba. 

Kenía

Rúm 30 ár eru liðin frá upphafi starfsins í Keníu. Norðvesturbiskupsdæmi ELCK, Evangelísk lúthersku kirkjunnar í Keníu er samstarfsaðili okkar og starfssvæðið Pókothérað og nærliggjandi sveitir eða héruð.  

Kirkjan hefur vaxið ört en ekki hefur tekist að halda yfirlit yfir alla skráða og skírða en það eru nú um 20 þúsund manns. Starfið hefur teygt sig í ýmsar áttir, en við styðjum nú boðunarverkefni kirkjunnar í Kara-Pókot, norðvesturhluta héraðsins og Úganda. 

Við höfum ekki haft kristniboða í landinu í tæp tvö ár en úr því rætist í sumar en hjónin Fanney Kristrún Ingadóttir og Jón Fjölnir Albersson eru að undirbúa sig fyrir starf í Pókothéraði . Sr. Jakob Á. Hjálmarsson starfaði sem sjálfboðaliði í þrjá og hálfan mánuð í upphafi þessa árs á fræðslumiðstöð kirkjunnar í Kapenguria. Kenndi hann m.a. á sérstöku námskeiði fyrir prédikara sem haldið var svo unnt væri að vígja þá sem presta. 26 voru á námskeiðinu sem lauk í lok mars. 13 nýir prestar voru vígðir til starfa í biskupsdæminu eftir að náminu lauk. Biskup Íslands, sem skrifaði í byrjun árs undir viljayfirlýsingu um samstarf biskupsdæmanna Íslands og Norðvesturbiskupsdæmi ELCK, gaf prestsklæði á nýju prestana. Er ætlunin að fylgja samstarfi biskupsdæmanna eftir með frekari tengslum milli safnaða hér á landi og í Keníu.  

Kirkjan hefur í samstarfi við kristniboðssamtök og þróunarstofnanir á Norðurlöndum byggt um 70 grunnskóla í Pókothéraði og sex framhaldsskólar eru í byggingu eða byggingu þeirra að ljúka. ÞSSÍ greiðir 60% af kostnaði við uppbyggingaráfanga fjögurra þeirra og SÍK 40%. Auk þess veitti utanríkisráðuneytið 5 milljónum króna til verksins af fjárlögum liðins árs. Ýmsar tafir hafa orðið á byggingarstarfinu en það er þó mjög vel á veg komið. Skólagangan hefur margt gott í för með sér og ýtir m.a. undir jákvæða þróun samfélagsins og lýðræðishugsun. 

Hjálparstarf kirkjunnar veitti á liðnu ári hálfri milljón til neyðaraðstoðar meðal Sabei manna í hlíðum Mt. Elgon. Margir fóru illa út úr þjóðflokkadeilum sem blossuðu upp á þessu svæði í kjölfar forsetakosninganna í byrjun árs 2008. 

Fjölmiðlastarf og önnur erlend tengsl

SÍK styrkir ákveðnar sendingar NOREA radio og samstarfsaðila til Kína, m.a. barnaþáttinn Poppkorn. SÍK er samstarfsaðili Sat 7, samkirkjulegs sjónvarpsstarfs í Mið-Austurlöndum og Norður-Afríku. Tvö myndver í Beirút og Karíó og það þriðja brátt í Amman, eru notuð til að framleiða þætti sem henta þessu menningarsvæði. Með boðun og fræðslu er reynt að styrkja kirkjurnar og kristið fólk á svæðinu til að iðka trú sína í aðstæðum sem oft eru mjög erfiðar. 

Kristniboðssambandið hefur tengsl og samstarf við ýmsa aðila erlendis. Þar má nefna Norsk Luthersk Misjonssamband, systurkirkjurnar í Eþíópíu og Keníu, Nordisk Indremisjonsråd og European Evangelical Missionary Alliance. Í vor var haldinn fundur Nordic Misson Leaders Forum í Reykjavík en hann sóttu fulltrúar lútherskra kristniboðssamtaka og kristniboðsdeilda kirknanna á Norðurlöndum. 

Innanlandsstarf

Stjórn SÍK er kosin á aðalfundi en formaður er Haraldur Jóhannsson læknir og undirritaður framkvæmdastjóri. Starfsmenn SÍK heimsóttu fjölda safnaða og hópa á liðnu starfsári, bæði á höfuðborgarsvæðinu og úti á landi og kynntu þar starfið og höfðu hugleiðingar bæði fyrir börn, unglinga og fullorðna.

Kristniboðsfélögin eru grunneiningar Kristniboðssambandsins og bakhjarl starfsins. Kristniboðsfélögin taka flest samskot á samverum sínum, sum hafa tekið að sér að kosta ákveðna þætti starfsins og mörg þeirra standa fyrir einhvers konar fjáröflun. 

Kristniboðsvika var haldin í Reykjavík í mars og var þess m.a. minnst að 80 ár eru nú frá stofnun Kristniboðssambandsins. Í boði var fjölbreytt dagskrá sem lauk með hátíðarguðsþjónustu og hátíðarsamkomu sunnudaginn 15. mars. Árlegt kristniboðsmót var haldið í júlí að Löngumýri í Skagafirði. Alla miðvikudaga eru samkomur í Kristniboðssalnum sem trúfastur hópur sækir. 

Kynnisferð var farin til Eþíópíu í haust og eins fóru sjö prestar í kynnisferð til Keníu á svipuðum tíma. 

Útgáfa og kynningarmál

Kristniboðsfréttir eru nú prentaðar í 4.000 eintökum og koma út fjórum sinnum á ári. Þær eru sendar til áskrifenda án endurgjalds. 

Bjarmi, tímarit um kristna trú, kemur út fjórum sinnum á ári. Blaðið er að jafnaði gefið út í þúsund eintökum og selt í áskrift. Kirkjumálasjóður styrkir útgáfuna í ár með 300.000 krónum. Á vefsíðu blaðsins, www.bjarmi.is má nálgast blöð síðustu ára. 

Tölvubréfið Kristniboðspósturinn er sent út tvisvar til þrisvar í mánuði með fréttum af kristniboðunum, starfinu úti og heima, tilkynningum um viðburði og fleira. 

Kristniboðsalmanakið var gefið út í 10.000 eintökum. Miklum hluta upplagsins var dreift í kirkjum landsins á kristniboðsdaginn og næstu vikur á eftir. Kærleiksþjónustusvið Biskupsstofu sá um dreifingu til presta og kirkna utan höfuðborgarsvæðisins. 

Heimasíða SÍK, www.sik.is,  er á margan hátt andlit okkar út á við. Vilji er til að efla hana enn frekar og eins að athuga með SÍK-síðu á Facebook og nýta netið enn betur til kynningar á starfi okkar, einkum meðal yngri kynslóðarinnar. 

SÍK á nú alfarið bókaútgáfuna Salt ehf. Tvær bækur komu út í fyrra, Fimm táknmál ástarinnar eftir Gary Chapman og Dauðinn, sorgin og vonin eftir Flemming Kofed-Svendsen. Í haust kom einnig út verkefnabókin Hjónanámskeið. 

Samstarf

SÍK hefur í áratugi verið í góðu samstarfi við KFUM og KFUK og eins Kristileg skólasamtök og Kristilegt stúdentafélag. Við höfum átt gott samstarf við Þjóðkirkjuna undanfarin ár. Áhugi og skilningur innan safnaðanna á málefninu eykst smám saman. Kynning á kristniboðinu hefur farið fram í mörgum kirkjum og leitað er til okkar eftir efni um kristniboð okkar Íslendinga. Kristniboðssambandið fær í ár tveggja milljóna króna styrk úr Kirkjumálasjóði. Samskot eru tekin reglulega í Grensáskirkju og Hallgrímskirkju í Reykjavík til starfs okkar. Sama er að segja um Tómasarmessur í Breiðholts- og Grensáskirkjum. Flest prófastsdæmin styrkja okkur og er framlag Reykjavíkurprófastsdæmis eystra myndarlegast. Einnig hafa margir söfnuðir Þjóðkirkjunnar stutt starfið en mest komið frá Hallgrímskirkju, bæði líknarsjóði og fyrir samskot. 

Starfsmenn hafa átt mjög gott samstarf við Ragnheiði Sverrisdóttur sviðsstjóra kærleiksþjónustusviðs Biskupsstofu og Magneu Sverrisdóttur sem leyst hefur hana af undanfarna mánuði. Sumar af heimsóknum til safnaða á landsbyggðinni hafa verið greiddar að hluta af kærleiksþjónustusviðinu. 

SÍK styður Lindina, kristilega útvarpsstöð með mánaðarlegu framlagi og einnig flytja starfmenn Kristniboðssambandsins þar hugleiðingar og kynna kristniboðið. 

SÍK er í óformlegu samstarfi átta mannúðarsamtaka í þróunarsamvinnu. Hist er a.m.k. þrisvar á ári og rætt um sameiginleg hagsmunamál. Framkvæmdastjóri SÍK er talsmaður samtakanna þetta starfsár. Hann situr einnig í samstarfsráði utanríkisráðuneytisins um alþjóðlega þróunarsamvinnu. 

Fjármál og skrifstofa

Skrifstofa og afgreiðsla SÍK er nú á Grensásvegi 7. Eitt og hálft ár er síðan nytjamarkaðurinn Basarinn var opnaður í húsnæði okkar þar. Vel hefur tekist til og von okkar er að þessi þáttur fjáröflunarinnar eflist enn frekar. Notuð frímerki og erlend smámynt eru einnig orðinn góður tekjustofn. Kristniboðssambandið fær annars tekjur sínar að miklu leyti frá trúföstum velunnurum starfsins. Undanfarin ár hefur fjárhagsáætlunin verið að hækka vegna aukins starfs og hækkunar á ýmsum kostnaði sem tengist starfinu. 

Tekjur ársins 2008 voru um 60,7 milljónir króna og gjöld um 57,5 milljónir króna. Frá einstaklingum, fyrirtækjum og stofnunum bárust um 38 mkr, en þar inni er framlag ÞSSÍ til skólabygginga í Pókot í Keníu, og sérstakar gjafir upp á 17 milljónir. Frá kristniboðsfélögum, sóknum og samkomum komu um 7,8 milljónir. Framlög sókna og héraðssjóða voru um 2 milljónir. Nettótekjur af söluvöru, frímerkjum og gefnum munum og útgáfu voru um 12,8 milljónir kr. Starfsemi innanlands, s.s. laun og launagjöld, skrifstofu- og stjórnunarkostnaður og útgáfu-, fræðslu- og kynningarstarf kostaði um 21,7 mkr. Starfsemi erlendis kostaði rúmar 29 milljónir króna. 

Staða íslensku krónunnar hefur veikst og hefur það í för með sér þó nokkuð dýrari rekstur starfsins og meiri kostnað vegna skuldbindinga erlendis. Heildarfjárhagsáætlun rekstrar yfirstandandi árs er um 72,5 milljónir ef allt er meðtalið. 

Þakkarorð

Skýrslu þessari verður ekki lokið án þess að þakka öllum þeim sem stutt hafa starfið með fjárframlögum, gjöfum, tíma, vinnuframlagi og umhyggju sinni sem birst hefur á margvíslegan hátt. Við biðjum þeim blessunar Drottins.  Allur heimurinn á rétt á að fá að kynnast Jesú Kristi. Víða er fólk í neyð sem þarf á stuðningi og hvatningu að halda. Við fáum að ganga inn í þau verk sem Guð leggur fyrir okkur. Mættum við áfram vera trúföst og þjóna Drottni með gleði. 

„Allir vegir Drottins eru elska og trúfesti

fyrir þá er gæta sáttmála hans og vitnisburða.“ (Sl. 25:10) 

F.h. stjórnar Sambands íslenskra kristniboðsfélaga

Ragnar Gunnarsson  
framkvæmdastjóri 

